DIREKSIE BEPALING RAKENDE BOETES VIR DIE NIENAKOMING VAN DIE VEREISTE OM VOORAF GOEDKEURING VIR SEKERE BORDE, TEKENS EN PLAKKATE TE VERKRY 

Aangesien Orania Aandeleblok (RF) (Edms.) Bpk. (hierna “OAB”) ingevolge gebiedende wetgewing, die Akte van Oprigting en Gebruiksooreenkoms met aandeelhouers die verpligting het om toe te sien dat aandeelhouers en inwoners Orania se grondgebruikbestuurskema sal nakom; en,
Aangesien die oprigting van enige advertensieborde, kennisgewingborde, inligtingsborde of enige ander borde, tekens en plakkate, op enige aandeleblok of gemeenskaplike gebruiksarea, tensy die teendeel deur OAB bepaal is, slegs by wyse van toestemming deur die Direksie van OAB, of sy gemagtigde komitee (Grondgebruik Bestuurskomitee – “GGBK”), kan geskied en nog altyd geskied het;
Word die volgende bepaling deur die Direksie van OAB gemaak:
1. In die geval waar enige persoon ’n advertensiebord, kennisgewingbord, inligtingsbord of enige ander bord, teken of plakkaat op ‘n aandeleblok of gemeenskaplike gebruiksarea en waarvoor ingevolge die Skemareëls asook bepalings van die Direksie vooraf toestemming van die Direksie, of die GGBK, moet verkry voordat sodanige bord, teken of plakkaat opgerig en/of vertoon mag word, wel voortgaan en die betrokke bord, teken of plakkaat sonder die vereiste vooraf aansoek en goedkeuring oprig en/of vertoon; is sodanige persoon vir die ongemagtigde vertoon en/of oprig van ’n bord, teken of plakkaat aanspreeklik vir die betaling van ’n boete van ɸ250.
2. Die GGBK kan in sodanige geval waar ’n bord, teken of plakkaat ongemagtig opgerig en/of vertoon word, ’n skriftelike kennisgewing aan die betrokke persoon rig om die betrokke ongemagtigde bord, teken of plakkaat binne ’n tydperk van 5 (vyf) werksdae te verwyder, of sodanige ander aksie te neem soos wat die GGBK mag aandui, by versuim waarvan die betrokke persoon vervolgens ’n boete van ɸ100 per dag ontvang vir solank as wat die versuim voortduur. 
3. In die geval waar enige bord, teken of plakkaat deur enige persoon sonder die vereiste vooraf verkreë goedkeuring op enige aandeelblok opgerig word, of hy of sy na kennisgewing versuim om die bord, teken of plakkaat te verwyder of sodanige ander aksie te neem soos wat die GGBK mag aandui, en waar sodanige persoon nie ook die aandeelhouer van die betrokke aandeelblok is nie, is sodanige persoon en die aandeelhouer van die betrokke aandeelblok gesamentlik en afsonderlik, die een betaal die ander om vrygeskeld te word, vir enige en alle boetes vir voortgesette versuim om aan die bepalings hiervan te voldoen aanspreeklik.
4. OAB kan enige en alle ander remedies beskikbaar uitoefen ten einde die nakoming van hierdie bepaling af te dwing, insluitend om sodanige persoon vir die nie-nakoming van ’n Dorpsraad bepaling vir ’n Dissiplinêre Verhoor by wyse van ’n klagte in die verband te verwys asook om enige en alle borde, tekens en plakkate wat sonder die vereiste vooraf goedkeuring in ’n gemeenskaplike gebruiksarea en Orania paaie opgerig word te skut.
